
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՓԵՏՐՎԱՐԻ 2-Ի N 86-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


1. Իրավական ակտի ընդունման անհրաժեշտությունը.
Նախագծի նպատակը «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքի հիման վրա վճարված դրոշմանիշային վճարի գումարներն օրենքով սահմանված անձանց վերադարձնելու գործընթացի արդյունավետության շարունակական բարելավումն է` հաշվի առնելով կատարված օրենսդրական փոփոխությունները:

2. Առկա իրավիճակը և խնդիրները.
Կառավարության 2017 թվականի փետրվարի 2-ի N 86-Ն որոշման 3-րդ հավելվածով, ի կատարումն «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքի, սահմանվում է վճարված դրոշմանիշային վճարի գումարներն Օրենքով սահմանված անձանց վերադարձնելու հետ կապված հարաբերությունները:
Մասնավորապես, համաձայն հավելվածի՝ Ժամկետային պարտադիր ծառայության մեջ գտնվող կամ զոհված (մահացած) զինծառայողի ծնողը, ամուսինը և (կամ) զավակը (զավակները) իրավունք ունեն յուրաքանչյուրն իր մասով հատուցման հիմնադրամին ներկայացնելու դիմում՝ դիմումը ներկայացնելու օրվան նախորդող մեկ տարվա ընթացքում իրենց վճարած դրոշմանիշային վճարի գումարներն ամբողջությամբ կամ մասնակիորեն վերադարձնելու պահանջով:
Միաժամանակ, Ազգային ժողովը 2023 թվականի մարտի 1-ին ընդունել է  «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքում փոփոխություններ եւ լրացումներ կատարելու մասին» օրենքը, որով, ի թիվս այլ փոփոխությունների` հստակեցվում է, որ դիմումատուին են վերադարձվում նախորդ տարվա եկամուտներից վճարած (նրանց եկամուտներից հարկային գործակալի պահած եւ պետական  բյուջե փոխանցած) դրոշմանիշային վճարի գումարները, ի տարբերություն մինչև 2023 թվականի մարտի 1-ի օրենսդրական փոփոխությունները գործող կարգի, երբ դիմումատուին են վերադարձվում նախորդող մեկ տարվա ընթացքում իրենց վճարած դրոշմանիշային վճարի գումարները:
Ըստ այդմ, անհամապատասխանություն է առաջացել «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքի և Կառավարության 2017 թվականի փետրվարի 2-ի N 86-Ն որոշման 3-րդ հավելվածի կարգավորումների միջև:
Միաժամանակ, ներկայում հատուցման հիմնադրամում ներդրվում է համապատասխան տեղեկատվական ենթակառուցվածք, որը հնարավորություն է տալիս ավտոմատացնել դրոշմանիշային վճարների վերադարձի գործընթացը, այդ թվում` անհրաժեշտ տեղեկությունները ստանալ ինքնաշխատ եղանակով, այլ մարմիններից:
Հաշվի առնելով վերը նշվածը՝ առաջարկվում է համապատասխան փոփոխություններ և լրացումներ կատարել Կառավարության 2017 թվականի փետրվարի 2-ի N 86-Ն որոշման մեջ։

3. Առաջարկվող լուծումները
Ներկայացվող նախագծով, ի կատարումն 2023 թվականի մարտի 1-ի օրենսդրական փոփոխությունների` առաջարկվում է.
1) հստակեցնել, որ դիմումի հիման վրա վերադարձվում են ոչ թե նախորդ տարվա ընթացքում վճարված, այլ նախորդ տարվա եկամուտներից վճարված դրոշմանիշային վճարի գումարները,
2) հանել տարեկան մեկ անգամ դիմելու պահանջը (սահմանափակումը)` հաշվի առնելով այն հանգամանքը, որ գործնականում հնարավոր է դեպք, երբ նախորդ տարվա եկամուտներից վճարված դրոշմանիշային վճարի գումարները ենթարկվեն փոփոխության,
3) [bookmark: _GoBack]հստակեցնել վճարված դրոշմանիշային վճարի գումարները վերադարձնելու համար անհրաժեշտ` համապատասխան տեղեկանքում ներառվող տվյալների բովանդակությունը և տեղեկանքի անվանումը, ինչպես նաև պարզեցնել հարկային մարմնից տեղեկանք ստանալու ընթացակարգը` վերացնելով հարկային մարմնին գործատուի տված համապատասխան տեղեկանք ներկայացնելու պահանջը, 
4) հստակեցնել, որ դրոշմանիշային վճարի գումարները վերադարձվում են, եթե այդ գումարները փաստացի փոխանցվել են հատուցման հիմնադրամին, 
5) վերանայել ներկայացվող դիմումի ձևը և այլն:
Միաժամանակ, առաջարկվում է.
1) վերացնել դիմումատուի և զինծառայողի հանրային ծառայությունների համարանիշերը (փաստաթուղթը) ներկայացնելու պահանջը (քանի որ նախատեսվում է նրանց նույնականացնել ԲՊՌ-ի տվյալների հիման վրա),
2) սահմանել, որ Հատուցման հիմնադրամը կառավարության 2015 թվականի օգոստոսի 31-ի N 1093-Ն որոշմամբ սահմանված օպերատորի միջոցով տեղեկատվություն է ստանում բնակչության պետական ռեգիստրից` դիմումատուին և զինծառայողին նույնականացնելու համար, ինչպես նաև` քաղաքացիական կացության ակտերի գրանցման էլեկտրոնային համակարգից` զինծառայողի հետ ընտանեկան կապը նույնականացնելու համար,
3) սահմանել, որ դիմումատուի և զինծառայողի ազգակցական կապը հաստատող փաստաթուղթ չի ներկայացվում, եթե այդ կապի վերաբերյալ տեղեկատվությունը էլեկտրոնային եղանակով ստացվել է քաղաքացիական կացության ակտերի գրանցման մարմիններից:
Միաժամանակ, առաջարկվում է` սկսած 2023 թվականի օգոստոսի 1-ից.
1) վերացնել դրոշմանիշային վճարի գումարները վերադարձնելու համար անհրաժեշտ` հարկային մարմնից վճարած դրոշմանիշային վճարի գումարների մասին տեղեկանք վերցնելու և Հատուցման հիմնադրամին ներկայացնելու պահանջը, իսկ վճարած դրոշմանիշային վճարի գումարների մասին տեղեկատվությունը հարկային մարմնից ստանալ ինքնաշխատ եղանակով` համապատասխան էլեկտրոնային հարցում կատարելու միջոցով,
2) սահմանել, որ հատուցման հիմնադրամ ներկայացված` դիմումատուի կողմից նշված բանկային հաշվի պատկանելիությունը դիմումում նշված անձին ստուգվում է Հայաստանի Հանրապետության կենտրոնական բանկի միջոցով՝ Հայաստանի Հանրապետության կենտրոնական բանկի սահմանած կարգին համապատասխան:
Ըստ այդմ, առաջարկվում է կարգավորել հարցում կատարելու և հարցման պատասխանը ստանալու հետ կապված հարաբերությունները:
Հարկ է նկատի ունենալ, որ եթե դիմումատուի վերաբերյալ տեղեկատվությունը Հայաստանի Հանրապետության օրենսդրությամբ սահմանված է որպես սահմանափակ օգտագործման ենթակա տեղեկատվություն (այսինքն` անձը հանդիսանում է զինծառայող կամ նրան հավասարեցված անձ), ապա դրոշմանիշային վճարների վերադարձը շարունակելու է իրականացվել համապատասպխան մարմնի տված տեղեկանքի հիման վրա, քանի որ զինծառայողների և նրանց հավասարեցված անձանց համար անձնավորված հաշվառում չի իրականացվում:
Միաժամանակ, առաջարկվում է դրոշմանիշային գումարները վերադարձնելու ժամկետը սահմանել 2 ամիս` հաշվի առնելով այն հանգամանքը, որ դիմումները ներկայացվում են տարվա սկզբին, ինչի արդյունքում առաջանում են կուտակումներ (առ 13.03.2023թ. առկա է չմշակված շուրջ 3100 դիմում):

4. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում Կառավարության 2017 թվականի փետրվարի 2-ի N 86-Ն որոշման 3-րդ հավելվածի կարգավորումները կհամապատասխանացվեն 2023 թվականի մարտի 1-ի օրենսդրական փոփոխություններին:
Միաժամանակ, կպարզեցվի «Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքի հիման վրա վճարված դրոշմանիշային վճարի գումարներն վերադարձնելու գործընթացը, ինչպես նաև կբարելավվի գործընթացի արդյունավետությունը:

5․ Կապը ռազմավարական փաստաթղթերի հետ․ «Հայաստանի վերափոխման ռազմավարություն 2050»,  Կառավարության 2021-2026 թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2017 թվականի փետրվարի 2-ի N 86-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման Նախագիծը չի բխում «Հայաստանի վերափոխման ռազմավարություն 2050» ռազմավարական փաստաթղթից, Կառավարության 2021-2026 թթ. ծրագրից, ոլորտային և/կամ այլ ռազմավարություններից։ 

6. Տեղեկանք պետական բյուջեի ծախսերի կամ եկամուտների ավելացման կամ նվազեցման մասին
«Հայաստանի Հանրապետության կառավարության 2017 թվականի փետրվարի 2-ի N 86-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերի և եկամուտների ավելացում կամ նվազեցում չի նախատեսվում։


